Ата рухын ардақтау


Мүбәрак – менің нағашы атамның аты. Бұл сөздің түп төркіні араб тілінен аударғанда «мейірім», «рақым», «қайырым» деген мағынаны білдіреді екен. Қазақ халқының ат қою ырымына, сол есімнің адамның жан дүниесіне сәйкес келетініне кейде қайран қаламын. Шын мәнінде менің атам 13 жасынан ұжымшар жұмысына араласып, өз талабымен хат таныған адам. Арнайы жоғары білімі болмаса да, өте сауатты, алғыр, өз ісіне асқан жауапкершіліпен қарайтын, тиянақты, орысша жақсы білетін адам болыпты. Көз көргендердің айтуынан естігенім, өзінің аты айтып тұрғандай, ол кісі өте қайырымды, мейірбан, жан баласына жаны ашып тұратын, қолы ашық, береген адам болған екен. Көңілінің дарқандығы сонша, әжем мен анамның айтуынша, ол кісі жасаған тамақты міндетті түрде көрші-қолаң, жолдас-жоралармен бөлісіп ішкенді жақсы көрген кісі болыпты. Үйге қонақ келсе, қуанып, келіп жүрген адам кейде қатынаспай, кірмей қалса, мұңайып, алаңдап тосып отыратын еді деген сөздерін бала кезден жиі естіп өстім. 


Ал адалдығында шек жоқ, досы көп адам болған көрінеді. Досқа адал, турашыл, көпшіл, кең пейіл, дарқан, жағымпаздыққа жаны қарсы, қысқасы, адамгершілік, имандылық қасиеттердің бәрі бойынан табылған адам. «Мұндай жандардың өмірде сирек кездесетіні белгілі, осындай жақсы адамды құдай жылатпаса керек еді» деген апамның сөзінің астарын бала кезімде ұқпаппын. Қазір ойлап отырсам, апамның шалын айтып, сағына күрсінуінің мәні зор екен. 


Мен Ұлы Жеңістің 65 жылдығы қарсаңында Отан үшін от кешіп, жандарын пида еткен аталарымды еске алмақпын. «Ерлік – елге мұра, ұрпаққа үлгі» дейді. Бұл естелігім – сол ұрпағының келешегі үшін сұрапыл соғыста мерт болған аталарымның алдындағы парызым. Аруақтар разы болсын, кейінгі буын сол бабалар ерлігіне бас иіп, үлгі алсын деген ниетпен осы бір көкейімде жүрген естелікті жазуға бел будым. 


Аягөздің қақ ортасында, орталық алаңдағы мемориал тақтада Алибаевтар әулетінен Ұлы Отан соғысында мерт болғандардың ішінде Құрманғазы, Төлеуғазы (Төкебай), Рахманғазылардың есімдері жазылып тұр. 


1936-37 жылдары әскер қатарына шақырылған атам Алибаев Мүбәрак соғыс кезінде осы Аягөзде прокурордың көмекшісі, прокурор қызметін атқарған көрінеді. Сол сұрапыл соғысқа азаматтарды аттандырып жатқан кезде, Аягөз госбанкінде бас есепші болып жұмыс істеп жүрген кенже інісі Рахманғазы атамның кабинетінің есігін екі рет ашып, «аға» деп, атамның алдында кісі отырғанын көріп, екі рет есікті жауып шығып кеткен көрінеді. 3-рет атам босаған кезде, тағы да «аға» деп кіріп келіпті. «О, не, қызығым?» деген атамның сауалына інісі жасқаншақтап, ойындағысын айтарын да, айтпасын да білмей тұрып қалыпты.  «Не айтайын деп едің, құлыным?»- деген атамның соңғы сөзінен соң ғана, «Аға, мені соғыстан алып қалыңызшы»,- депті інісі. Сонда үндемей, ой түбіне батып отырып қалған, әншейінде көп ойланып, аз сөйлейтін кейпімен: «Көппен көрген ұлы той ғой, балапаным, ештеңе етпес, құдай сақтар. Отаның үшін от кешіп, ертең аман-есен келсең, бақыт деген сол болар. Мен сонда сені сол Жеңіспен оралғаныңда қуанышпен қарсы алармын, құлыным»,- дей берген атамның сөзін аяқтатпастан, тыңдамастан есікті тарс жауып шығып кетіпті. Сол інісі елімізді жаудан тазартып, Белосток қаласын  фашистерден азат етіп, танкінің үстіне шығып, бас киімін жоғары көтеріп, «уралап» тұрғанда, немістің шалажансар солдатының бірінің «қаңғыған» оғы тиіп, сол жерде қаза табады. Осы көріністі көзімен көрген талдықорғандық майдангер досы өз көзімен көргендерін Жеңістің 35 жылдығында «Социалистік Қазақстан» газетіне мақала етіп жазған екен. Онда: «Аягөз стансасынан Алибаев Рахманғазы деген досымыз екеумізді ағасы Мүбәрак шығарып салып еді. Інісін жаудан азат еткен Белосток қаласына жерлеп кеттік»,- деп, қалай қаза тапқаны туралы жаза келіп, сол кісінің қайда екенін сұрайды. Өкінішке орай, атам сол жылы наурызда көз жұмыпты. 


Сол соғыс жылдарында бір әулеттің жалғыздары ғой, түтіні өшіп қалмасын деп, жаны ашып соғыстан алып қалған Асаубаев Сүйеутай ата қазірде көзі тірі, 11-12 балалы болып, ұрпақ өрбітіп отырса, Шонаш атадан тараған ұрпақтар да қазірде осы Аягөз қаласында тұрып жатыр. Бұл екі әулеттің адамдарымен жақын араласып тұрамыз. 


«Елдің жалғыздарының талайын соғыстан алып қалғанда, өз ініңізді неге алып қалмадыңыз?»,- деген анамның сауалына атам: «Елде мен бармын ғой, екі ағам жуастау, ал ол пысықтау еді. Екеуі оққа бірінші ұшса да, Рахманғазым тірі келер деген үмітте едім»,- деген екен. 


Екі ағасы мен бір інісі соғыста хабарсыз кетіп, көкірегі қарс айырылып, «уһілеген» ауыр күрсінісінен қаншалықты қайғының шері жатқанын көріп өскен анам да, біз де ата, әке атына кір келтірмей келеміз. Аруағыңнан айналайын, жан атам, сіздер біздің бақытты болашағымыз үшін көз жұмсаңыздар, біз сіздердің аттарыңызға дақ түсірмей, есімдеріңізді ардақтап, ерліктеріңіз бен өнегелі өмірлеріңізді ұрпаққа үлгі етіп өтеміз дегім келеді. 

Ата рухына табынып, бас июші

 Құралай Сансызбайқызы Мүбәрак жиені
